Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Cyfiawnder – Effesiaid 6: 14 (2ail o 8)
...cyfiawnder Duw yn llurig amdanoch... 

 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu llun y milwr Rhufeinig fel o’r blaen.
.....

(Atgoffwch y plant yn fyr am wisgo gwirionedd fel belt).

Yn ôl yn amser y Rhufeiniaid roedd yna fathau gwahanol o arfwisg i’w gael i warchod y frest – rhai wedi eu gwneud o ledr; rhai wedi ei gwneud o ‘Chain Mail’ – sef cylchoedd bach, bach o fetel yn sownd i’w gilydd (llurig); ac roedd gan y swyddogion pwysicaf un darn mawr o efydd (bronze – ysgafn a chryf) wedi ei mowldio i siâp eu brest (fel sydd yn y llun).
Pam oedd raid i filwyr wisgo metel/arfwisg dros eu brest? (Pwyntiwch at y rhan o’r corff sydd o dan sylw). I warchod y galon ac organau pwysicaf y corff.

Roedd gwisgo’r math yma o arfwisg yn hanfodol wrth ystyried y posibilrwydd o ymladd wyneb yn wyneb â’r gelyn (Hand to Hand combat – dangoswch drwy alw rhywun i’ch helpu).
Ydw i’n gwisgo arfwisg? (Na)

Wel, dych chi’n anghywir. Dw i’n gwisgo arfwisg anweledig (invisible)! Dych chi ddim yn gallu ei weld o ond mae Duw wedi rhoi arfwisg arbennig i bob un sy’n credu yn Iesu Grist. Mae Duw wedi rhoi llurig/arfwisg i fy nghadw i’n saff am byth – Iesu Grist ydy’r arfwisg yna.

Credu yn Iesu ydy’r unig ffordd i fod yn iawn hefo Duw. Dw i, a chithau, wedi gwneud pethau sy’n brifo pobl eraill ac felly’n brifo Duw. ‘Pechodau’ dyn ni’n galw pethau fel’na. Sut fedran ni fod yn iawn hefo Duw os ydyn ni wedi ei frifo? 
Yr ateb ydy credu yn Iesu Grist – mae Iesu Grist yn gwbl berffaith ac yn gariad i gyd. Roedd Iesu’n gwbl dderbyniol gan Dduw. Mae Duw’n caru Iesu ac yn ei dderbyn yn llawen. Y gair ‘posh’ am fod yn iawn hefo Duw ydy ‘cyfiawnder’. Drwy gredu’n Iesu dyn ni’n ‘gyf - iawn’, yn hollol dderbyniol gan Dduw. Drwy gredu yn Iesu dyn ni’n cael ein hamddiffyn – mae cyfiawnder Crist yn ein cadw ni’n ddiogel – yn union fel roedd gwisgo llurig dros y frest yn cadw’r milwyr Rhufeinig yn ddiogel. 
Fyddai’r un milwr yn mynd i wynebu’r gelyn heb wisgo llurig i gadw ei frest yn ddiogel – a phan dyn ni’n sefyll yn erbyn pethau drwg rhaid i ni gofio mai Iesu ydy’r llurig sy’n ein cadw ni’n ddiogel.

Medrwn ni sefyll yn gadarn ar ochr Iesu Grist os gwnawn ni gofio gwisgo gwirionedd fel belt, a chyfiawnder Iesu fel llurig amdanom ni. 

Gweddi

Ein Tad, Helpa ni i sefyll yn gadarn ar ochr Iesu Grist. Helpa ni i gofio mai Iesu ydy’r ffordd, yr Un gwir a’r bywyd. Diolch ein bod ni’n dderbyniol gennyt ti am fod Iesu wedi marw yn ein lle ac wedi atgyfodi. Helpa ni i wisgo cyfiawnder Iesu fel llurig amdanon ni. Amen

